
PËR PROJEKTLIGJIN

PËR 
“DISA SHTESA DHE NDRYSHIME NË LIGJIN NR. 110/2018 “PËR NOTERINË”, TË NDRYSHUAR
I.	QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
[bookmark: _Hlk148085050]Ky projektligj ka si qëllim adresimin e problematikave të hasura gjatë zbatimit të deritanishëm të ligjit nr. 110/2018 “Për noterinë”, i ndryshuar, (në vijim ligji për noterinë). 

Projektakti i propozuar ka si qëllim rregullimin e disa parashikimeve ligjore të cilat kanë sjellë problematika gjatë kontrollit të veprimtarisë së noterisë nga struktura përgjegjëse e Ministrisë së Drejtësisë. Po ashtu, ndërmarrja e iniciativës ligjore është diktuar edhe nga propozime të përcjella nga ana e Dhomës Kombëtare e Noterisë, të cilat janë vlerësuar të drejta dhe që kërkojnë domosdoshmërisht ndërhyrjen në ligjin për noterinë.

Përmes projektaktit të propozuar synohet të rregullohen çështje që lidhen me procedimin disiplinor të noterit, duke qartësuar kriteret që duhet të mbahen në konsideratë në caktimin e masave disiplinore, si dhe llojet e këtyre masave.

Objektivat kryesorë që synohet të arrihen përmes kësaj nisme lidhen me qartësimin e rregullave lidhur me numrin e noterëve, plotësimin e vendeve vakante, inspektimin e noterëve, si dhe të masave disiplinore të noterëve, zëvendësnoterëve dhe rastet e shkarkimit të anëtarëve të Bordit Disiplinor.

II.	VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

[bookmark: _Hlk148084824]Ky projektligj nuk është parashikuar në Programin e Përgjithshëm Analitik të Projektakteve që i paraqiten për shqyrtim në Këshillin e Ministrave gjatë katërmujorit të parë të vitit 2024.

III.	ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Nga Dhoma Kombëtare e Noterisë (në vijim Dhoma), si dhe nga Drejtoria e Monitorimit të Profesioneve të Lira, janë përcjellë propozime për disa shtesa dhe ndryshime në ligjin për noterinë me qëllim adresimin e problematikave të hasura deri më tani.

1. Sipas kërkesës së Dhomës është ndryshuar raporti që përcakton numrin e përgjithshëm të noterëve nga 1 noter për çdo 15 000 banorë rezidentë në 1 noter për 7 000 banorë rezidentë. Dhoma ka përcjellë argumentet e saj me shkresë sipas së cilës ky raport është bazuar në vlerësimin krahasimor me praktikat e vendeve të tjera të ngjashme të rajonit apo edhe më gjerë, i përshtatur me kushtet lokale dhe aktuale ligjore ku zhvillore noteria shqiptare, si dhe referuar indikatorëve të ncjerrë nga sistemi i u ndër të tjera jepen shembuj të përcaktimeve në lidhje me numrin e noterëve në raport me popullsinë, si dhe argumentohet se:

Nga veprimtaria profesionale vihet re se ky shërbim publik nuk ofrohet vetëm për popullsinë rezidente, të cilësuar si “banor” apo “individ”. Noterët i shërbejnë edhe shtetasve të huaj, personave juridikë, profesioneve të lira, bankave, instucioneve shtetërore, organizatave etj. Tërësia e detyrave funksionale që kryen noteri, të përcaktuara jo vetëm nga ligji organik, por edhe nga akte të tjera, ka sjellë bashkëveprimin e noterit me subjekte publike dhe private. Për rrjedhojë, lidhen shërbimet noteriale që ofrohen me numrin e ofruesve të këtyre shërbimeve (noterët) dhe me numrin e përfituesve të shërbimeve (qytetarët). Pavarësisht se, është pothuajse e pamundur të përllogaritet paraprakisht numri i klientëve, mund të llogaritet raporti mes numrit të noterëve aktivë dhe numrit të përgjithshëm të akteve dhe veprimeve të realizuara në vitin paraardhës. 

Duke marrë në konsideratë parimet e ndjekura në disa nga vendet e Evropës, rezulton se përcaktimi i pozicioneve bazohet  jo vetëm  në numrin e popullsisë, por dhe në faktorë të tjerë që kanë ndikim tek veprimtaria profesionale. Po kështu, edhe në vendin tonë, me qëllim garantimin e aksesit të duhur të publikut, është e nevojshme që të shqyrtohet vazhdimisht numri i përgjithshëm i noterëve në raport me disa faktorë. 

2. Me ndryshimet në ligj, çdo vend vakant do të plotësohet nëpërmjet konkurrimit, në të cilin mund të marrin pjesë noterët që kanë kërkuar transferim në këtë pozicion dhe zëvendësnoterët që kanë shprehur interesin për vendin e ri vakant. Më pas plotësimi i vendit vakant do të bëhet në varësi të rezultatit të konkursit, ku ai që shpallet fitues do të emërohet në vendin vakant nëpërmjet transferimit (në rastet kur fituesi është noteri që e ka tashmë licencën) ose nëpërmjet dhënies së licencës së noterit një zëvendësnoteri (në rast se fituesi është zëvendësnoter). 

Ky ndryshim është kryer për të garantuar të drejtën e zëvendësnoterëve për të marrë licencën e noterit. Sipas parashikimeve aktuale, një zëvendësnoterët duhet të presë që fillimisht të shpallet vendi vakant nëpërmjet rasteve të heqjes së licencave ose vdekjes apo daljes në pension të një noteri. Më pas duhet që vendi vakant të mos plotësohet përmes transferimit të një noteri që tashme e ka licencën dhe më pas të aplikojë për të marrë licencën e noterit. Gjithashtu, në këtë mënyrë jepet edhe mundësia që vendet vakante të plotësohen nëpërmjet konkurrencës midis subjekteve duke garantuar që vendi vakant plotësohet me kandidati me më shumë cilësi dhe aftësi për të ushtruar profesionin. 

Më tej në nenin 12, janë bërë ndryshimet e nevojshme me qëllim që të garantohet harmonizimi i dispozitave në mënyrë që të kryhet konkursi ndërmjet subjekteve të mësipërm.

3. Në vijim të propozimit të Dhomës, janë kryer ndryshime në pikën 2, të nenit 13 duke ndryshuar eksperiencën e punës që kërkohet të ketë një zëvendësnoter për të shprehur interesin për të plotësuar vendet vakante të noterëve. Kështu, ndyshimi parashikon që periudha nga 3 vjet punë të bëhet 1 vit pune si zëvendësnoterë. Edhe në nenin 13 është vijuar me ndryshimet e nevojshme me qëllim që të garantohet harmonizimi i dispozitave në mënyrë që të kryhet konkursi ndërmjet subjekteve të mësipërm.

4. Me propozimin e strukturës përkatëse, në nenin 18 janë bërë ndryshime me qëllim që noterëve t’i jepet mundësia që të kërkojnë pezullimin e e përkohshëm të licencës për qëllime akademike, kualifikimi profesional ose specializimi në një institucion trajnimi, për një periudhë maksimale deri në 3 vite. Në këtë mënyrë noterët do të mund të ndjekin trajnime e studime që kanë si synim rritjen profesionale të tyre të cilat mund të kontribuojnë në rritjen profesionale të tyre dhe të cilësisë së shërbimit që ato ofrojnë.  

5. Në nenin 21, është kryer edhe një saktësim në shkronjën “e”, të pikës 1, në lidhje me rastet e heqjes së licencës, pasi heqja e licencës si masë disiplinore, në përputhje me nenin 26, jepet vetëm me vendim të Bordit Disiplinor, ndërsa urdhri i Ministrit të Drejtësisë në këto raste, lidhet me ekzekutimin e vendimit të dhënë nga Bordi Disiplinor, sipas parashikimeve të nenit 53 të ligjit.

6. Në nenin 25 të ligjit, janë kryer disa ndërhyrje të cilat kanë si qëllim saktësimin e procedurave që lidhen me inspektimin. Pika 2 e nenit 25 është ndryshuar me qëllim dhënien e një përcaktimi më të qartë të inspektimeve tematike, duke parashikuar që Ministri i Drejtësisë kryesisht, ose kur ngrihen pretendime nga persona fizikë ose juridikë publikë apo privat dhe në rast se e vlerëson të nevojshme, të urdhërojë kryerjen e inspektimeve tematike, lidhur me çështje specifike të veprimtarisë së noterëve, të cilat nuk janë përcaktuar në planin vjetor të inspektimit. 

Sipas kësaj pike, synohet të qartësohet roli i inspektimeve tematike, për të siguruar që të inspektohen ato aspekte/çështje të veprimtarisë së noterëve të cilat hasen te një numër i lartë noterësh, pra kemi të bëjmë me ato raste kur moszbatimi i duhur i ligjit shfaqet si fenomen ose problematikë e përhapur në masë. 

Raste të tilla mund të lidhen me pretendime të njëjta/të ngjashme që mund të ngrihen nga një numër i lartë personash fizikë ose juridikë publikë apo privat, të cilat lidhen me të njëjtën çështje/problematikë të hasur në praktikë. Gjithashtu, nëse institucione të cilat gjatë ushtrimit të kompetencave të tyre hasen me produkte të veprimtarisë së noterëve vërejnë një problematikë, ato mund t’i drejtohen Ministrit të Drejtësisë i cili më pas mund të vendosë nisjen e inspektimit tematik, duke urdhëruar kryerjen e inspektimeve të tilla.   

Nga ana tjetër, inspektime të tilla mund të nisen edhe kryesisht me iniciativën e Ministrit të Drejtësisë, kur e vëren të nevojshme për të qartësuar praktikën e ndjekur nga noterët. Një praktikë e tillë sjell disa përfitime, pasi nëpërmjet inspektimeve të tilla jo vetëm që mund të evidentohet moszbatimi i duhur i ligjit, por njëkohësisht garantohen rikthimi në ligjshmëri i akteve dhe veprimeve në të gjithë territorin.

Po në nenin 25 të ligjit, është parashikuar të shtohet pika 4/1, e cila ka si synim që të përcaktohen në mënyrë të qartë afatet brenda të cilëve duhet të kryhen inspektimeve e parashikuara nga neni 25. 

Në neni 25, parashikohet edhe ndryshimi i pikës 7 të ligjit, me qëllim saktësimin dhe krijimin e një ndarje të qartë midis dy veprimtarive mbikëqyrëse që ushtron Ministri i Drejtësisë. Inspektimi fillon në bazë të parashikimeve të nenit 25 dhe jo domosdoshmërish prej tij mund të identifikohen shkelje të ligjit, pasi në përfundim të inspektimit, grupi i inspektimit mund të arrijë në konkluzionin se noteri nuk ka kryer shkelje të ligjit, mund të evidentohen mangësi për të cilat noteri informohet me shkrim dhe i kërkohet që të korrigjojë mangësitë brenda një periudhe kohore të përcaktuar nga ministri i Drejtësisë ose mund të arrihet në përfundimin se ka të dhëna të mjaftueshme se janë kryer mangësitë e konstatuara mund të përbëjnë shkelje disiplinore. 

Bazuar në rastin e fundit, duhet të niset procedura e hetimit disiplinor. Megjithatë, në kuptim të hapave proceduralë, duhet që fillimisht të përmbyllet inspektimi dhe më pas të iniciohet hetimi disiplinor. Për të shmangur çdo paqartësi në lidhje me këto dy faza të mbikëqyrjes së veprimtarisë noteriale, është ndryshuar pika 7, për të saktësuar se fillimisht duhet të përmbyllet inspektimi dhe në bazë të konkluzioneve të nxjerra nga inspektimi mund të fillojë ose jo hetimi për shkeljen disiplinore.

Megjithatë, për të ruajtur eficencën e burimeve dhe efikasitetin e procesit, është shtuar pika 7/1, sipas së cilës parashikohet një përjashtim nga rregulli i mësipërm. Sipas kësaj pike, përjashtimisht, ministri i Drejtësisë, nis procedurën e hetimit disiplinor, në rastet kur konstatohet se shkelja është flagrante, haptazi e paligjshme ose e përsëritur. Fillimi i hetimit disiplinor sipas kësaj pike, nuk nënkupton përfundimin e procesit të inspektimit, për shkeljen e pretenduar.

Kjo pikë nënkupton se mund të zhvillohen paralelisht, procedura e inspektimit dhe procedura e hetimit për shkeljen disiplinore. Kjo për shkak së gjatë inspektimit, mund të evidentohen shkelje të cilat janë flagrante, haptazi të paligjshme ose të përsëritura, të cilat evidentohen aty për aty se përbëjnë shkelje disiplinore. Në këto raste, inspektimi i noterit mund të vazhdojë për të kontrolluar pjesën tjetër të veprimtarisë së noterit, ndërsa për vetëm për shkeljen e pretenduar flagrante, haptazi të paligjshme ose të përsëritur, fillimi i hetimit disiplinor sipas kësaj pike, nënkupton përfundimin automatik të procesit të inspektimit.

7. Në nenin 26, bazuar në problematikat e hasura në praktika nga strukurat teknike dhe propozimet e tyre, janë bërë disa ndërhyrje për të përcaktuar shprehimisht mënyrën e përcaktimit të masat disiplinore që i jepet noterit. Kështu, bazuar në propozimet përkatëse, shkronja “a”, e pikës 1, të nenit 26, është ndryshuar në mënyrë që të jepet një përcaktim më i saktë se kur kryhen shkelje displinore përmes veprimeve në kundërshtim me dispozitat ligjore ose nënligjore. Për këtë qëllim shkronja “a” e ndryshuar parashikon se: noteri kryen një shkelje disiplinore gjatë ushtrimit të funksionit kur kryen veprime ose mosveprime që janë në kundërshtim me dispozitat e këtij ligji ose akteve nënligjore të dala në zbatim të tij ose me çdo dispozitë tjetër në fuqi e cila parashikon detyrime për noterin. 

[bookmark: _Hlk179383285]Më tej, janë parashikuar ndryshime në pikën 3, të nenit 26 i cili parashikon në mënyrë më të detajuar kriteret mbi bazën e të cilave individualizohet se cila masë disiplinore duhet të jepet për shkeljen përkatëse. Në formulimin e kësaj dispozite janë marrë në konsideratë parashikimet e Rregullores (BE) 2016/679 e Parlamentit Evropian dhe e Këshillit e datës 27 prill 2016 mbi mbrojtjen e personave fizikë në lidhje me përpunimin e të dhënave personale dhe për lëvizjen e lirë të këtyre të dhënave dhe shfuqizimin e Direktivës 95/46/EC (në vijim “GDPR”), si një praktikë dhe standard europian në përcaktimin e sanksioneve, duke i përshtatur ato në mënyrën e duhur për t’u zbatuar në veprimtarinë noteriale. 

Këto kritere i shërbejnë më së miri Ministrit të Drejtësisë për të individualizuar një masë disiplinore të drejtë dhe proporcionale me shkeljen, në rastet kur masa disiplinore jepet prej tij. Nga ana tjetër,  këto kritere shërbejnë për të argumentuar më së miri propozimin e Ministrit të Drejtësisë që i dërgohet Bordit Disiplinor, për masën që vlerëson se duhet të merret (pezullim ose heqje licence) dhe njëkohësisht edhe për argumentimin e masës që Bordi Disiplinor vendos.

Bazuar në argumentet e mësipërme, parashikohen të kryhen të njëjtat ndryshime kryhen edhe në nenin 27, për dhënien e masës disiplinore ndaj një zëvendësnoteri.

8. Në nenin 29, parashikohen disa ndryshime në pikën 4 të tij, me qëllim shkurtimin e afateve për njoftimin për marrjen e ankesës, si dhe për vendimin për arkivimin e ankesës, për fillimin e hetimit, shtimin ose ndryshimin e objektit të tij, si dhe mbylljen e hetimit. Kjo ndërhyrje bëhet me qëllim që të garantohet një njoftim më i shpejtë ndaj ankuesit. Gjithashtu, në të njëjtën linjë edhe me parashikimet e ngjashme të nenit 119 të ligjit nr. 96/2016 “Për statusin e gjyqtarëve dhe prokurorëve në Republikën e Shqipërisë”, të ndryshuar, është shtuar pika 4/1, sipas të cilës, kundër vendimit të arkivimin e ankesës, për fillimin e hetimit, shtimin ose ndryshimin e objektit të tij, si dhe mbylljen e hetimit, ankuesi ka të drejtë të paraqesë ankim pranë gjykatës kompetente administrative.

9. Në nenin 46, është ndryshuar pika 1 e tij me qëllim sigurimin e përputhshmërisë së saj me Kodin e Procedurave Administrative, cili nuk parashikon shprehimisht rastet se kur mund të kufizohet aksesi në dosje, por referon te legjislacioni në fuqi. Nga ana tjetër, rastet e parashikuara nga pika 1 e këtij neni, nuk duhet të jenë shteruese për shkak se mund të ketë raste të tjera kufizimi, si mbrojtja e sekretit hetimor ose e informacionit të klasifikuar etj.

10. Në ligj është parashikuar shtimi i nenit 73/1, përmes së cilit përcaktohen rastet e shkarkimit të anëtarëve të Bordit Disiplinor në mënyrë që të garantohet pavarësia e tyre, duke kufizuar diskrecionin e organeve prej të cilëve zgjidhen, në shkarkimin e tyre. Në këtë mënyrë sigurohet rritja e paanshmërisë në ushtrimin e funksioneve të anëtarëve. Sipas ndërhyrjes së parashikuar në projektligj, anëtarët e shkarkohen nga ana e organit prej të cilit zgjidhen në rast se kryejnë veprime, mosveprime ose sjellje:
a) në kundërshtim me dispozitat ligjore ose nënligjore në fuqi; 
b) në kundërshtim me rregullat e etikës që zbatohen në organin prej të cilit zgjidhen;
c) që sjellin mospërmbushje të pajustifikuar ose të përsëritur të funksioneve;
ç) që sjellin vonesa të përsëritura ose pasoja të rënda apo zvarritje të veprimeve dhe/ose akteve procedurale;
d) që përbëjnë mungesë të pajustifikuar në detyrë, sipas parashikimeve të këtij ligji; 
dh) që sjellin pengimin e Bordit, Ministrit të Drejtësisë apo çdo organi tjetër publik në kryerjen e funksioneve, sipas legjislacionit në fuqi.
e) që diskreditojnë pozitën dhe figurën e anëtarit të Bordit Disiplinor ose cenojnë figurën dhe integritetin e profesionit të noterit.
Gjithashtu, në këtë nen janë parashikuar edhe rastet për pezullimin e tyre. Konkretisht, pezullimi vendoset nëse vazhdimi i ushtrimit të detyrës prej anëtarit dëmton rezultatin e hetimit administritativ mbi kryerjen e veprimeve, mosveprimeve ose sjelljeve që përbëjnë shkak për shkarkimin sipas pikës 1 të këtij neni, pengon konkluzionin e tij të drejtë ose të rregullt, diskrediton pozitën dhe figurën e anëtarit të Bordit Disiplinor ose cenon figurën dhe integritetin e profesionit të noterit.

11. Në nenin 67 është parashikuar edhe një ndryshim në pikën 3 të tij, të sipas propozimit të Dhomës, ku parashikohet se Dhoma Kombëtare e Noterëve në bashkëpunim me Drejtorinë e Përgjithshme të Arkivave, përcaktojnë rregulla të hollësishme për dorëzimin e arkivit të noterit.

IV.	VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është tërësisht në përputhje me nenin 78 dhe 83, pika 1, të Kushtetutës, si dhe garanton respektimin e të drejtave dhe lirive themelore të individit.
Në përputhje me nenin 26, të ligjit nr. 9000, datë 30.01.2003 “Për organizimin dhe funksionimin e Këshillit të Ministrave”, Ministri i Drejtësisë është autoriteti i deleguar për propozimin e këtij projektligji, ndaj edhe nisma e propozuar, paraqitet si një iniciativë për shqyrtim dhe miratim nga Këshilli i Ministrave, në mbështetje të neneve 81, pika 1, dhe 100, të Kushtetutës. 

V.	VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektakti nuk synon përafrimin me acquis të Bashkimit Evropian.

VI.	PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përmban gjithsej 16 nene.
Neni 1 parashikon ndryshimin e raportit të numrit të përgjithshëm të noterëve nga 1:15 000 banorë rezidentë. se në nenin 13, pika 2, togfjalëshi “jo më pak se 3 vjet”, zëvendësohet me togfjalëshin “jo më pak se 1 vit”.
Sipas nenit 2, kryhen ndryshimet në nenin 11 në lidhje me parashikimin e plotësimin e vendeve vakante përmes konkursit midis noterëve që kanë licencën dhe kërkojnë transferimin, si dhe zëvendësnotërëve të cilët shprehin interesin për të plotësuar vakancë.
Më tej në nenin 3 dhe nenin 4, bëhen parashikimet e nevojshme në lidhje me harmonizimin e dispozitave për të bërë të zbatueshëm konkursin e parashikuar në ndryshimet që i bëhen nenit 11.
Neni 5 parashikon ndryshimet që kryhen në nenin 18 për pezullimin e përkohshëm të licencës për qëllime akademike, kualifikimi profesional ose specializimi në një institucion trajnimi.
Neni 6, parashikon ndryshimin e shkronjës “e” të pikës 1, të nenit 21, në lidhje me saktësimin e urdhrit që nxjerr ministri, pas marrjes së vendimit për heqjen e licencës nga Bordi.
Në nenin 7, parashikohet se në nenin 23, pas pikës 3, shtohet pika 4, sipas së cilës për kryerjen e detyrave të parashikuara në këtë nen, ministrit të Drejtësisë i garantohet akses i plotë në sistemin elektronik të Dhomës Kombëtare të Noterëve.
Në nenin 8 parashikohen ndryshimet në nenin 25 që lidhen me inspektimin e noterëve.
Neni 9, parashikon ndryshimet që kryhen në nenin 26 për të qartësuar rastet kur kryhet shkelje nga ana e noterit, si dhe kriteret për individualizimin e masës displinore që duhet t’i jepet noterit.
Neni 10, parashikon kriteret për individualizimin e masës displinore që duhet t’i jepet zëvendësnoterit.
Neni 11, parashikon ndryshimet që kryhen në nenin 29, për shkurtimin e afateve për njoftimet që i dërgohen ankuesit, si dhe shtohet e drejta e këtij të fundit që kundër vendimit të Ministrit të paraqesë ankim pranë gjykatës kompetente administrative.
Neni 12 parashikon një qartësim në lidhje me natyrën e Bordit Disiplinor.
Neni 13, parashikon shtimin e neneve 42/1 – 42/4 në lidhje me shkeljet dhe procedurën disiplinore të anëtarëve të Bordit Disiplinor në përputhje me dispozitat e ngjashme që gjenden në legjislacionin për organet e qeverisjes së sistemit të drejtësisë.
Sipas nenit 14, parashikohet ndryshimi  pikës 1, të nenit 46 në lidhje me aksesin në dosje të noterit ose zëvendësnoterit, ose përfaqësuesit të tij.
Në nenin 15, përcaktohen ndryshimi i pikës 3, të nenit 67 sipas së cilës Dhoma Kombëtare e Noterëve në bashkëpunim me Drejtorinë e Përgjithshme të Arkivave, përcaktojnë rregulla të hollësishme për dorëzimin e arkivit të noterit.
Neni 16 parashikon se ligji hyn në fuqi 15 ditë pas botimit në “Fletoren zyrtare”.
VII.	MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Projektligji është hartuar nga Ministria e Drejtësisë, pas propozimeve të Dhomës Kombëtare të Noterisë.
VIII. INSTITUCIONET DHE ORGANET QË NGARKOHEN PËR ZBATIMIN E AKTIT
[bookmark: _GoBack]Ministria e Drejtësisë, Bordi Disiplinor dhe noterët e zëvëndësnoterët janë të ngarkuar me zbatimin e parashikimeve të projektligjit.
IX.	RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji nuk sjell efekte financiare në buxhetin e shtetit.  

